
disamboet oleh Ban-tjoan dengen memeloek amat keras.

. . . . . . . . . . . . . . . . . . . .

Satoe djam kamoedian doewa kekasih itoe soeda mengorok senang sekali, saolah-olah boeat teboes masing-masing poenja rasa tjapeh.

Djamea nongkrong di depan pintoe dengen hadepken bakoel pendjaitan. Betoel boedjang itoe sedeng maoe pasangin benang baroe di djaroemnja, koetika dengen koenjoeng-koenjoeng ia soeda dibikin terkedjoet dengen boenjinja lontjeng jang mengoetaraken poekoel sabelas.

Sigra ia berbangkit, pergi ka dapoer, dan sembari njalain api laloe ia berkata pada diri sendiri:

„Dari tadi soeda brapa kali goea poenja hati datditdoet engga karoean-roean, taoeh apa alamatnja! Apa goea maoe tjilaka ini hari, taoeh bagimana, Ai,engga oeroes-oeroesan bolehnja Ban-tjoan ia ditahan sampe habis makan tengari, goea soeda engga enak sadja, tjoema kaloe goea kata apa-apa nanti djadi engga baek lagi, tentoe dia doewa-doewanja boekannja toeroet goea poenja moeloet, tapi nanti berbalik mara."

Tatkalah api soeda menjalah besar, boedjang itoe lantas tjokolin prioek, kamoedian masak sabisa-bisa bebrapa roepa barang makanan boeat temannja nasi.

Satoe telor ia soeda goreng kaängoesan, kerna

